
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
	1. ՀՀ ազգային անվտանգության ծառայություն
	10.03.2025

	
	11/263

	Դիտողություններ և առաջարկություններ առկա չեն
	

	2. ՀՀ պաշտպանության նախարարության
	04.03.2025թ.

	
	ՊՆ/510/2581-2025

	2025 թվականի փետրվարի 27-ի Ձեր N /12.1/8514-2025 գրության առնչությամբ հայտնում եմ, որ «Հայաստանի Հանրապետության քրեական օրենսգրքում փոփոխություններ կատարելու մասին» ՀՀ օրենքի նախագծի վերաբերյալ դիտողություններ և առաջարկություններ չունենք:	
	Հայտնում ենք նաև, որ Պաշտպանության նախարարության 19.02.2025թ. N ՊՆ/510/1982-2025 գրությամբ Արդարադատության նախարարության փորձագիտական եզրակացությանն է ներկայացվել «Հայաստանի Հանրապետության քրեական օրենսգրքում փոփոխություններ կատարելու մասին» ՀՀ օրենքի նախագիծը, որի համաձայն օրենսգրքի 462-րդ հոդվածը շարադրվում է նոր խմբագրությամբ:
	Ընդունվել է ի գիտություն

	3. ՀՀ գլխավոր դատախազություն
	06.03.2025թ.

	
	02/20․1/4682-2025

	«Հայաստանի Հանրապետության քրեական օրենսգրքում փոփոխություններ կատարելու մասին» օրենքի նախագծի (այսուհետ՝ Նախագիծ) վերաբերյալ նկատառումներ առկա չեն:
Միաժամանակ, առաջարկվում է Նախագծի շրջանակներում ՀՀ քրեական օրենսգրքի 462-րդ հոդվածը լրացնել 2-րդ մասով՝ հետևյալ բովանդակությամբ.
«2. Սույն հոդվածի 1-ին մասով նախատեսված հանցանք կատարած անձն ազատվում է քրեական պատասխանատվությունից, եթե կամովին ներկայացել և մասնակցել է վարժական հավաքների:»:
	Չի ընդունվել
Հաշվի առնելով այն հանգամանքը, որ Պաշտպանության նախարարության կողմից շրջանառվող մեկ այլ նախագծի շրջանակներում նման բովանդակությամբ խրախուսական նորմի լրացումն արդեն իսկ առաջարկվում է, ուստի այն նշված նախագծի կարգավորման առարկայից դուրս է:


	4. ՀՀ Հակակոռուպցիոն կոմիտե
	07.03.2025թ.

	
	Ե/1896-2025

	«Հայաստանի Հանրապետության քրեական օրենսգրքում փոփոխություններ կատարելու մասին» Հայաստանի Հանրապետության օրենքի նախագծի (այսուհետ՝ Նախագիծ) վերաբերյալ ՀՀ հակակոռուպցիոն կոմիտեի դիտողությունները և առաջարկությունները հանգում են հետևյալին.
Առաջին հերթին հարկ է նկատել, որ Նախագծի հիմնավորումներում նախ շարադրված են Հայաստանի Հանրապետությունում պարտադիր զինվորական ծառայության պարտականության սահմանադրաիրավական հիմքերը, այդ պարտականության կատարման կարևորությունը և այդ պարտականության կատարումն ապահովելու համար օրենսդրությամբ նախատեսված երաշխիքները՝ այն է՝ ՀՀ քրեական օրենսգրքի 461-րդ և 462-րդ հոդվածներով նախատեսված քրեական պատասխանատվությունը պարտադիր զինվորական կամ այլընտրանքային ծառայության հայտարարված զորակոչից, ինչպես նաև վարժական հավաքից խուսափելու համար:
Այնուհետև՝ որպես այդ հոդվածներով նախատեսված ազատազրկման ձևով սանկցիաների նվազագույն և առավելագույն սահմանաչափերի բարձրացման, այսինքն՝ սանկցիաների խստացման հիմնավորում, նշված է ընդամենն այն, որ առկա է պարտադիր զինվորական կամ այլընտրանքային ծառայության հայտարարված զորակոչից և վարժական հավաքներից խուսափելու դեպքերի աճ (2023 թվականի ընթացքում ՀՀ քրեական օրենսգրքի 461-րդ և 462-րդ հոդվածներով նախաձեռնվել է ընդհանուր 1499 քրեական վարույթ, իսկ 2024 թվականի ընթացքում՝ ընդհանուր 1779 քրեական վարույթ), ինչը, ըստ Նախագծի հեղինակների, վկայում է քրեական քաղաքականության վերանայման և հիշյալ արարքները կատարած անձանց նկատմամբ պատժողական խիստ քաղաքականության որդեգրման անհրաժեշտության մասին:
Նշվածի համատեքստում կարծում ենք, որ որևէ հանցատեսակի, այն կատարած անձանց նկատմամբ պատժողական քաղաքականության խստացման, սանկցիաների ծանրացման համար Նախագծի հիմնավորումներում առնվազն պետք է նշվեին որոշակի վիճակագրական տվյալներ, օրինակ՝ այդ հանցանքների վերաբերյալ քրեական գործերով դատական ակտերի, դատական քննության արդյունքների ամփոփված պրակտիկայի, մեղավոր ճանաչված անձանց նկատմամբ գործող օրենսդրությամբ սահմանված սանկցիաների շրջանակներում նշանակված պատիժների, դրանց չափերի վերաբերյալ, ապա նաև պետք է վերլուծություն կատարվեր գործող օրենսդրությամբ սահմանված սանկցիաների պարագայում պատժի նպատակների իրականացման անհնարինության և կամ միայն պատժողական քաղաքականության խստացման ճանապարհով խնդրի լավագույնս լուծման նպատակահարմարության մասին։
Այսպես՝ ՀՀ քրեական օրենսգրքի 55-րդ հոդվածի 2-րդ մասով սահմանված են պատժի նպատակները։ Դրանք են՝ 
-վերականգնել սոցիալական արդարությունը, 
-վերասոցիալականացնել պատժի ենթարկված անձին և 
-կանխել հանցագործությունները:
Ուստի, կարծում ենք, որ Նախագծով առաջարկվող կարգավորումներով սանկցիաների խստացման վերաբերյալ հիմնավոր կարծիք հնարավոր կլինի ներկայացնել միայն այս պահին գործող նորմերով սահմանված սանկցիաների շրջանակներում վերը նշված պատժի նպատակներին հասնելու անհնարինության վերաբերյալ որոշակի վերլուծություն ունենալուց հետո։
Այնուամենայնիվ, հարկ ենք համարում նշել, որ Նախագծի առավելություններից մեկն այն է, որ ըստ առաջարկվող փոփոխությունների՝ ՀՀ քրեական օրենսգրքի 461-րդ հոդվածի 1-ին մասը միջին ծանրությունից կդառնա ծանր հանցագործություն, ինչը հնարավորություն կտա իրավապահ մարմիններին պարտադիր զինվորական կամ այլընտրանքային ծառայությունից կամ զորահավաքային զորակոչից խուսափելու հանցակազմի հասարակ տեսակի դեպքում ևս այդ հանցագործությունները բացահայտելու նպատակով լիարժեք գործադրել «Օպերատիվ-հետախուզական գործունեության մասին» օրենքով և ՀՀ քրեական դատավարության օրենսգրքով նախատեսված այնպիսի կարևորագույն գործիքներ, ինչպիսիք օպերատիվ-հետախուզական մի շարք միջոցառումների և գաղտնի քննչական գործողությունների իրականացումն է։ Մինչդեռ, գործող կարգավորումներով, երբ այդ հանցակազմի հասարակ տեսակը միջին ծանրության հանցագործություն է, դրա բացահայտման նպատակով վերը նշված միջոցառումների և գործողությունների իրականացումը հնարավոր չէ (վերջինների կատարումը թույլատրված է միայն ծանր կամ առանձնապես ծանր հանցագործությունների բացահայտման նպատակով)։
	Ընդունվել է ի գիտություն

Հարկ ենք համարում նշել, որ ՀՀ քրեական օրենսգրի 55-րդ հոդվածի 2-րդ մասի համաձայն՝ պատժի նպատակներից մեկը հանցագործությունների կանխումն է: Հետևաբար՝ հաշվի առնելով ներկա տարածաշրջանային բարդ աշխարհաքաղաքական իրադրությունը,  Հայաստանի Հանրապետության՝ տարածաշրջանային լարվածության գոտում գտնվելը,  անվտանգության ապահովման հրամայականը՝ որպես քաղաքականություն մշակող մարմին գտնում ենք, որ  զորակոչից և վարժական հավաքներից խուսափելու ավելացող դեպքերը, լուրջ մարտահրավեր են դարձել երկրի պաշտպանական համակարգի համար, իսկ խնդրո առարկա հանցակազմերով նախատեսված պատժատեսակները և/կամ դրանց չափերը ներկայում բավարար չեն պատժի նշված նպատակին հասնելու համար: Ուստի արդարացված է քրեական պատժի խստացումը։ Մասնավորապես՝  զինված ուժերի մարտունակությունը կախված է ոչ միայն տեխնիկական ու մարտավարական պատրաստվածությունից, այլև մարդկային ռեսուրսների լիարժեք ներգրավվածությունից: Զորակոչից խուսափելու տարածված պրակտիկան կարող է հանգեցնել բանակի անձնակազմի պակասի, ինչը վտանգի տակ կդնի երկրի պաշտպանունակությունը: Պահեստազորայինների պարբերական վարժանքները հնարավորություն են տալիս վերականգնելու և կատարելագործելու նրանց ռազմական հմտությունները, ինչը ևս կարևոր և անհրաժեշտ է անսպասելի ռազմական գործողություններին պատրաստ լինելու տեսանկյունից: Այդ հավաքներից խուսափելը ևս նվազեցնում է երկրի պաշտպանական կարողությունները:
Նման պայմաններում,  քրեական պատժի խստացումը կկանխարգելի խուսափումների դեպքերը, ինչը կբարձրացնի բանակի համալրման արդյունավետությունը և կապահովի ազգային անվտանգությունը:






	5. ՀՀ ներքին գործերի նախարարություն
	14.03.2025թ.

	
	43/6/58389-25

	Ի պատասխան Ձեր` 27.02.2025թ.-ի թիվ /12.1/8514-2025 գրության՝ ՀՀ ներքին գործերի նախարարությունում ուսումնասիրվել է «Հայաստանի Հանրապետության քրեական օրենսգրքում փոփոխություններ կատարելու մասին» օրենքի նախագիծը, որի կապակցությամբ առաջարկվում է նախագծի 2-րդ հոդվածը շարադրել «Նորմատիվ իրավական ակտերի մասին» օրենքի 33-րդ հոդվածի 1-ին մասի 3-րդ կետի պահանջներին համապատասխան։
	Ընդունվել է


	6. ՀՀ քննչական կոմիտե
	10.03.20258

	
	01/03/83876-25

	 ՀՀ քննչական կոմիտեում ուսումնասիրվել է ՀՀ արդարադատության նախարարության կողմից մշակված Հայաստանի Հանրապետության քրեական օրենսգրքում փոփոխություններ կատարելու մասին օրենքի նախագիծը և հիմնավորումները:
 Նախագծով առաջարկվող՝ ՀՀ քրեական օրենսգրքի 461-րդ և 462-րդ հոդվածներով նախատեսված սանկցիաների խստացման հետ համամիտ ենք և առարկություններ չունենք:

